
Kalaallit Nunaanni eqqartuussisarnermik inatsisip 
llanngortinneqarnera pillugu inatsisissatut siunnersuutip 
(Inatsisit unioqqutinneqarneranni pinerluttoqarsimaneranik 

paasiniaanermut ilaatillugu politiit inunnik 
sunniiniartartunik atuinerat il.il.) Namminersorlutik 
Oqartussanit akuersissutigineqarnissaa pillugu Inatsisartut 
aalajangiiffigisassaattut siunnersuut 
 
(Inuutissarsiornermut, Niuernermut, Aatsitassanut, Inatsisit 
Atuutsinneqarnerannut Naligiissitaanermullu Naalakkersuisoq) 
 
 
Namminersorlutik Oqartussat aamma Danmarkimi naalakkersuisut 
Kalaallit Nunaanni inatsisit atuutsinneqarnerisa nutarternerat pil-

lugu suleqatigiipput, taamaalillutik sukaterneqassallutik ullutsin-
nullu naleqqunnerussallutik. 
 
Siunnersuummi uani siunertaavoq politiit inatsisinik unioqqutitsiner-
nik paasiniaanerminni inunnik isertortumik paasiniasartunik atuisin-
naanermik periarfissaasa pitsanngortinnissaat. 
 
Inuit isertortumik paasiniaasartut politiit paasiniaanerisa ilaattut 
atorneqarsinnaalissapput. Paasiniaaneq pitsaanerulersillugu, 
inatsisinik unioqqutitsineq paasiniarniarlugu, suliamilu uppernar-
saateqarnissaq qulakkeerniarlugu. 

 
Inatsisissatut siunnersuut Kalaallit Nunaanni Eqqartuussiveqarner-
mut Siunnersuisoqatigiit inassuteqaataat tunngaviglugu saqqummi-
unneqarpoq. Innersuussut Naalakkersuisut tusaaniarpaat, danskillu 
isertortumik paasiniasartunut malittarisassaasa assinginik nuna-
tsinni eqqartuussisarnermi inatsimmi peqalernissaa qin-
nuteqaatigisimallugu. 

Inatsisissatut siunnersuummi allaqqavoq, Politiit inunnik isertor-

tumik paasinniaasartunik atuisinnaanerannut piumasaqaatit arlallit 
eqqortinneqassasut, taakkunanngalu atuilinnginnermi eqqartuussi-
vimmi akuersisoqarqaartassasoq. 
 
Aamma pingaarnertut piumasaqaatigineqarpoq, taamaallaat politiit 
tjenestemandit aamma politiini sulisut paasiniaasarnermik misilitta-
gallit immikkullu piginnaasallit isertortumik paasiniaanermik suli-
aqarsinnaasut. 
 
Inuit Ataqatigiit isumaqarput piumasaqaatit assigiinngitsut toqqissi-
simanartut. Taakkulu tamakkiisumik tapersersorlutigit. 

 
Kisianni aamma marlussunnik apeqqusiivugut, Inatsiseqarnermullu 
Ataatsimiititaliaq qinnuivigaarput, taakku ataatsimiititaliap isu-
maliutissiissummik suliaqarnerminut atatillugu oqallisigissagai 
isummerfigalugillu.  
 
Inuiaqatigiit ikitsuararsuuvugut. Isertortumik paasiniaasartup ki-
naanerata pinerlunniartartunit sukkangaangiatsumik paasineqartar-
nissaa qanoq pinngitsoorniarneqarpa? Kinaanerup isertuunnissaata 
qulakkeernissaa ajornakusoorsinnaavoq. Isertortumik paasi-
niaasartup annertunerpaamik illersorneqarsinnaasariaqarpoq. 

 
Taamaammat isumaqarpugut inuit isertortumik paasiniaasartut po-
litiillu tjenestemandit immikkut tjenestemanditut atorfeqartut suliap 
eqqartuussivimmi suliarineqarnerani kinaanerisa isertuunneqarnis-
saanut periarfissaqarneq pingaaruteqartorujussuusoq. 
 
Inatsisissatut siunnersuut tassungalu nassuiaatit atuaraanni, filmit 
pinerluttulersaarutit eqqaanngitsoorneqarsinnaanngillat. Isertor-
tumik paasiniaasartoq 007 pillugu filmit qamani sarsuatinngit-
soorneqarsinnaanngillat. 
Atali quiasaarineq pinnagu – pissusiviusut ilisimaaraagut. Nalunngi-

larput nunat tamat akornanni pinerlunniartarneq annertusiartortoq. 
Ikiaroortartulerilluni pinerlunneq, internetimi pinerlunneq, as-
sersuutissat ilagiinnarpaat – inatsisinik unioqqutitsinerit tamakku 
tamarmik aaqqissuulluagaasarput. 

Naggasiullugu kissaat angisooq oqatiginngitsoorusunngilarput: iser-
tortumik paasiniaasartut siunissami atorlugit ikiaroornartunik tuni-

niaasarnermi aqutsisut paasineqartarsinnaasalissasut, taamaalilluni 
aqutsisut aningaasarpassuarnillu iluananartut paasineqarsinnaani-
assammata eqqartuunneqarlutillu. 
 
Taamatut oqaaseqarluta siunnersuut Inatsisinut Ataatsimiitltaliamut 
suliassanngortipparput. 
  
 
 
    
 

 
 

 

 


